
Ég býð ykkur öll hjartanlega velkomin á þennan 3ja aðalfund Samtaka ferðaþjónustunnar.

Starfsárið 2000 var mjög viðburðaríkt í ferðaþjónustu á Íslandi og í starfsemi Samtaka ferðaþjónustunnar, eins og ársskýrsla SAF sem dreift hefur verið til fundarmanna, ber með sér.  Ég hvet menn til að kynna sér efni hennar enda gefur hún góða yfirsýn yfir starfsemi samtakanna og þau mál sem efst eru á baugi.   Árið var enn eitt metárið í umfangi í greininni og var fjöldi erlendra ferðamanna í fyrsta sinn meiri en fjöldi þeirra sem búa á Íslandi.  Erlendum ferðamönnum fjölgaði um 15,3% og hefur þeim fjölgað um því sem næst 50% á sl. þremur  árum.  Þessi fjölgun, svo og meðaltalsfjölgun sl. 5-og 10 ára er með því mesta sem þekkist í heiminum.  Þetta er töluvert umfram þau markmið um 6% árlegan vöxt sem ferðaþjónustan setti sér í stefnumótun sem fram fór á árunum 1995 og 1996.  Það sem e.t.v. er meira um vert er að fjölgun ferðamanna utan háannatímanns er umtalsvert meiri en fjölgunin yfir háannatímann. Ekki er ástæða til annars en að vera bjartsýnn á að grundvöllur sé fyrir áframhaldandi örum vexti í ferðaþjónustu á Íslandi og er það eitt aðalviðfangsefni þessa aðalfundar að ræða þá framtíðarsýn sem við blasir og hvernig stuðla megi að áframhaldandi vexti og stýra honum í sem hagstæðastan farveg fyrir ferðaþjónustufyrirtækin um allt land.  

En fjölgun ferðamanna og aukin umsvif er eitt og afkoma fyrirtækja er annað.  Því miður var afkoma fyrirtækja í ferðaþjónustu á síðasta ári, almennt ekki eins góð og fyrrgreindar aukningartölur gætu gefið til kynna. Þetta er auðvitað misjafnt eftir greinum ferðaþjónustunnar, en á heildina litið er enn töluvert í land með að afkoma í ferðaþjónustu á Íslandi geti talist viðunandi.   Enn um sinn hlýtur það því að vera eitt aðalverkefni Samtaka ferðaþjónustunnar að stuðla að því að fyrirtækin búi við eðlileg starfsskilyrði og að rekstur þeirra  sé almennt með þeim hætti að eðlileg arðsemi náist.

Á síðasta ári náðist töluverður árangur á ýmsum sviðum í starfsemi SAF.  Innra starf hefur verið mjög öflugt og hefur mikill fjöldi félagsmanna starfað mjög ötullega í nefndum og ráðum.   Öflugasta starfið hefur verið í stjórnum sérgreina innan SAF, svokölluðum fagnefndum.  Þar hafa margir unnið óeigingjarnt starf í þágu atvinnugreinarinnar.  

Samstarf við stjórnvöld, bæði löggjafarvaldið og framkvæmdavaldið, hefur verið með ágætum.  Langt er í land með að við höfum náð öllum okkar málum fram, en þó nokkuð hefur áunnist. Farsælt samstarf í markaðsmálum ber að lofa og þakka. Nú er lokið tveimur árum af samstarfssamningi Ríkisins, SAF og Reykjavíkurborgar um Markaðsráð ferðaþjónustunnar.  Árleg upphæð sem varið er til sameiginlegrar landkynningar erlendis er 115 milljónir.  SAF tryggir 50 milljónir árlega og er mjög mikilvægt að fyrirtæki í SAF beini öllum sínum markaðsaðgerðum erlendis í gegnum Markaðsráðið svo sameiginlegt fé nýtist sem best.  Vert er að minna á að allar greiðslur til Markaðsráðsins vegna auglýsinga, þáttöku í sýningum eða í öðrum verkefnum telst hluti af framlagi SAF. Þeir sem ekki taka með þessu þátt í starfi Markaðsráðsins munu í framtíðinni ekki hafa aðgang að markaðsaðgerðum þess.  Má ljóst vera að án hins góða samstarfs í Markaðsráðinu hefði ekki náðst sú aukning í greininni sem náðst hefur. Betur má þó ef duga skal, einkum hvað varðar að beina aukningunni meira útfyrir suðvesturhorn landsins og er að því stefnt m.a.  

SAF hefur beitt sér mjög í málefnum bílaleiga og hafa rekstrarskilyrði þeirra og afkoma batnað mög með tilkomu nýrra laga um bílaleigur og í framhaldi af því nýrrar reglugerðar og vistun málaflokksins í Samgönguráðuneytinu.  Veruleg lækkun vörugjalda af bílaleigubílum, sem tók gildi á árinu er þó vafalaust mesta framfaramálið fyrir bílaleigur.  Þetta náðist fram að tilstuðlan SAF og með ágætu samstarfi við ríkisstjórn og þing. 

Á árinu náðust einnig fram nokkur veigamikil hagsmunamál fyrir veitingahús og ber þar e.t.v. hæst hækkun á endurgreiðlsu virðisaukaskatts til veitingahúsa sem tók gildi 1. júlí 2000.  Hækkaði hlutfall endurgreiðslunnar vegna hráefniskaupa úr 93,75 í 112,5%, og er það mikil búbót fyrir veitingahús.

Í vinnslu eru ýmis málefni er lúta að bættum rekstrarskilyrðum afþreyingarfyrirtækja og er m.a. unnið að því að fá lækkuð vörugjöld af jeppum og vélsleðum sem notaðir eru í afþreyingarferðir.  Óskað hefur verið eftir viðræðum við fjármálaráðuneytið vegna þessa.

Árið 2000 var töluvert um slys í greininni, einkum á vegum.   Slíkt dregur athyglina að hvernig öryggismálum og tryggingarmálum er almennt háttað.  Mikil áhersla hefur verið lögð á þessa málaflokka í starfi SAF á árinu.  Á árinu voru haldnir opnir fræðslufundir um tryggingarmál, bæði alferðatrygginar og ábyrgðartrygginar.  Nauðsynlegt er að þessi mál séu í góðu lagi og í samræmi við alþjóðleg lög og í samræmi við lögverndaðan rétt neytenda.  Í framhaldi af þessari vinnu hafa afþreyingarfyrirtæki tekið upp samræmda skilmála sem farþegum eru kynntir áður en lagt er í ferð og farþegar staðfesta að hafa kynnt sér.   Einnig hefur mikil vinna verið lögð í öryggismálin.  Voru haldnar tvær heilsdags námstefnur um slysavarnir og slysaviðbrögð.  Auk þess voru haldin námskeið fyrir starfsmenn ferðaþjónustufyrirækja um skyndihjálp.  Mikil þátttaka var í öllu þessu starfi og greinilegt að fyrirtækjumin í SAF er mjög umhugað að standa sem best og fagmannlegast að þessum málum.

Loks varðandi yfirlit þess helsta frá síðasta ári, er vert að minnast aðeins á verkföll sem fyrirtæki í ferðaþjónustu ýmist urðu fyrir eða var hótað.  Hæst ber auðvitað verkfall Bifreiðastjórafélagsins Sleipnis sem  stóð um hásumar og hafði veruleg áhrif á afkomu margra hópferðabifreiðafyrirtækja.  En fyrir ferðaþjónustuna eru jafnvel verkföll sem er hótað og komast í hámæli verulega skaðleg, þótt af þeim verði ekki. Íslensk ferðaþjónusta er í alveg einstaklega erfiðri stöðu hvað þetta varðar því hún er svo háð áætlunarflugi til landsins sem mjög auðvelt er fyrir fámenna hópa að stöðva.  Má minna á flugumferðarstjóra auk allra hefðbundinna flugstétta.  Jafnvel verkalýðsfélag sem fæstir höfðu heyrt getið og telur 112 meðlimi, félag flugstarfsmanna, hótaði því, og gat staðið við það að stöðva allar samgöngur til og frá landinu og þar með alla ferðaþjónustu.  Jafnvel Bifreiðastjórafélagið Sleipnir sá sitt stærsta tækifæri í því að stöðva akstur sem tengdist millilandafluginu til að trufla það.  Þetta er óþolandi og mjög óeðlilegt ástand.  Ísland er eyja sem er gífurlega háð þessum flugsamgöngum og það er gjörsamlega óviðunandi að alls kyns smá-hópar sem starfa við eða í nánd við þessa starfsemi geti haldið næst stærstu útflutningsatvinnugrein þjóðarinnar í gíslingu með reglulegu millibili til að ná fram kröfum sínum.  Það hlýtur að vakna upp sú spurning hvort ekki sé eðlilegt að löggjafinn setji sérstakar reglur um verkfallsrétt sem geti haft svo afdrifaríkar afleiðingar vegna sérstöðu landsins og samgangna við það.  

Í dag er nákvæmlega ár síðan við komum saman á síðasta Aðalfund SAF.  Þá voru tvö mál efst á baugi.  Annars vegar voru það gengismálin og hins vegar afkoman í greininni.  

Gengismálin voru mikið til umræðu, stefna stjórnvalda og áhrifin á rekstur ferðaþjónustufyrirtækja.  Má með sanni segja að á aðalfundi SAF hafi byrjað mikil umfjöllun um þessi mál sem fór víða um þjóðfélagið, inná Alþingi og ekki síst inní atvinnurekendasamtökin.  Mikið umrót hefur verið á gengismörkuðum síðan þá og hefur mikil hækkun gengis krónunnar gagnvart helstu tekjumyntum ferðaþjónustunnar að verulegu leyti gengið til baka.   Nú nýlega hafa stjórnvöld breytt um gengisstefnu og hafa verið tekin upp verðbólgumarkmið í stað fastgengisstefnu. Í því sambandi er vert að rifja upp að gangrýni sú er fram kom á stefnu stjórnvalda á síðasta Aðalfundi SAF, var ekki á fastgengisstefnuna sjálfa, né heldur var íslenskum stjórnvöldum kennt um að vegna innra gengis dollar og Evru væri evran og tekjur í Evrum orðin minna virði í íslenskum króunum.  Það sem gagnrýni ferðaþjónustunnar snéri helst að var óstöðugleikinn sem fólst í því að vikmörk gengis krónunnar voru útvíkkuð vegna þrýstings á krónuna og að fastgengisstefnan virtist ekki framkvæmanleg án fastari tengingar við mynt eins og Evruna.  Nauðsynlegt er  að átta sig á því hvað breytt gengisstefna þýðir fyrir hag ferðaþjónustunnar  sem að meðaltali er útflutningsatvinnugrein með innlendan kostnaðargrunn.  Þennsla á Íslandi þýðir væntanlega hækkun innlendrar eftirspurnar og kostnaðar.  Það kallar væntanlega á vaxtahækkanir Seðlabanka til að stemma stigu við verðbólgu í takt við nýja stefnu.  Slíkt kallar vanalega á  hækkun gengis íslensku krónunar og lækkun á gengi tekjumynta  útflutningsatvinnuvega.   Þetta er óstöðugt umhverfi fyrir útflutningsatvinnuvegina og áhrifin á afkomu ferðaþjónustufyrirtækja í slíku leiðréttingarferli er mjög slæm.  Samkvæmt þessu myndu ferðaþjónustufyrirtæki hagnast á því að hagvöxtur og velferð á Íslandi sé verri en í helstu markaðslöndum og öfugt.  Það er ekki það umhverfi sem ferðaþjónustufyrirtæki óska sér.  Þau vilja stöðugleika í sínu umhverfi sem helst fæst með föstu gengi eða skjóli af gengi mjög stórs hagkerfis, samhliða virkri stjórn ríkisfjármála.  Svo virðist sem það sé takmörkuðum mætti íslenskra stjórnvalda um megn að skapa slíkan gengisstöðugleika í ljósi frjáls flæðis skammtímafjármagns inn og út úr landinu.  Ferðaþjónustufyrirtæki verða því áfram að halda vöku sinni og gæta vel að gengisvörnum og áhrifum gengisþróunar á afkomu sína.  

Hin málin sem voru fyrirferðamikil á aðalfundi 2000 var afkoman í greininni, þ.m.t áhrif gengis.  Afkoman þá eins og reyndar einnig nú var ekki viðunandi í heildina.  Þó er hún mjög misjöfn eftir einstökum greinum ferðaþjónustunnar og hefur almennt farið heldur batnandi.  Þannig hefur afkoma hótela í Reykjavík, Suðurnesjum og Akureyri farið batnandi svo og veitingarekstur, afþreying og bílaleigurekstur.  Afkoman er enn hvað verst í rekstri landsbyggðarhótela, í innanlandsflugi,  og í rekstri hópferðabifreiða, einkum í sérleyfisakstri. 

Hvað rekstur heilsárshótela á landsbyggðinni varðar hefur á árinu náðst árangur í máli sem SAF hefur átt frumkvæði að og beitt sér fyrir, sem er leiðrétting á mjög ranglátri álagningu fasteignaskatta á landsbyggðarhótel, sem hingað til hafa verið skattlögð miðað við verðmæti í Reykjavík.   Þessu ber að fagna, en það  dugar þó hvergi nærri til að rétta af akomu þessara fyrirtækja.  Vandinn virðist einfaldlega vera allt of lítil eftirspurn fyrir of mikið framboð, sem víða er fjármagnað með of litlu eigin fé. Nokkrir þættir eru hér samvirkandi.  Í fyrsta lagi verður að telja til að of auðveldur aðgangur fjármagns s.s. frá Byggðastofnun hefur leitt til of-fjárfestingar á sumum stöðum á landsbyggðinni.  Það hefur í sumum tilfellum að auki skekkt samkeppnisstöðu fyrirtækja sem fyrir voru og hafa veikt þeirra rekstrargrundvöll.  Í öðru lagi  hefur fjölgun erlendra ferðamanna utan háannatímanns enn ekki skilað sér að neinu marki utan höfuðborgarsvæðisins, Akureyrar og Suðurnesja.   Loks virðist sem hafi dregið úr ferðalögum innlendra manna í viðskipta-og embættisferðum á sumum stöðum eftir því sem fyrirtækjum fækkar og þau stækka.

Það er mjög freistandi að segja að vandi þessa reksturs sé landsbyggðarvandi sem standi stjórnvöldum og Byggðastofnun nærst að leysa. Svo einfalt er málið auðvitað ekki, en þó er ábyrgð þeirra töluverð.  Aukin og rétt markaðssetning bæði innan lands og utan er einn þáttur sem þarf að efla og verður að verja til þess fé.  Auk þess hafa komið fram hugmyndir um að beita skattkerfinu til að hvetja fyrirtæki, stofnanir og félagasamtök til að halda fundi, árshátíðir og aðrar samkomur á heilsárshótelum á landsbyggðinni og nytu viðkomandi þá t.d. tvöfalds frádráttar kostnaðar frá tekjuskattsstofni að uppfylltum ákveðnum skilyrðum og væru ferðir með innanlandsflugi eða hópferðabifreiðum með í slíkum kostnaði.   Þessar og aðrar hugmyndir þarf að taka til gaumgæfilegrar athugunar hjá Gististaðanefnd SAF í samvinnu við Byggðastofnun, Markaðsráð og skattyfirvöld.  Vonandi gefst tækifæri til þess á þessum aðalfundi. 

Rekstur hópferðabifreiða hefur einnig átt töluvert undir högg að sækja á undanförnum árum. Innan SAF hefur töluverð vinna farið fram í góðri samvinnu við Samgönguráðuneytið um að skapa þessum fyrirtækjum eðliegan rekstrargrundvöll og gera þeim kleyft að endurnýja mjög svo gamlan bílaflota sinn.  Stærsta framfaramálið sem náðst hefur er því vafalaust alveg ný samþykkt ríkisstjórnarinnar um að leggja fram frumvarp sem heimilar fjármálaráðherra að fella niður tímabundið 2/3 af virðisaukaskatti vegna innflutnings nýrra hópferðabifreiða.  Þarna hefur náðst í höfn eitt af stærri baráttumálum SAF á síðustu misserum og ber að þakka það sérstaklega.  Vonandi geta sem flest hópferðabifreiðafyriræki nýtt sér þetta svigrúm til endurnýjunar sem þarna skapast.   Með þessu lýkur þó ekki öllum vanda hópferðabifreiðafyrirtækja, sérstaklega ekki þeirra sem stundað hafa áætlunarakstur samkvæmt sérleyfi.  Hefur rekstursgrundvöllur þeirra gjörbreyst með almennt stóraukinni bílaeign landsmanna auk þess sem kostnaðarsamanburður við t.d. flug hefur verið óhagstætt á síðari árum.  Hafa ófáir sérleyfishafar skilað inn sérleyfum sínum og er ljóst að samgönguyfirvöldum er töluverður vandi á höndum ef þau vilja tryggja að almenningssamgöngur með rútum haldi áfram að tengja byggðir landsins.

Málefni innanlandsflugsins hafa töluvert verið í sviðsljósinu á síðustu árum, einkum eftir að sérleyfi voru afnumin og áætlunarflug gefið frjálst árið 1997.  Ljóst er að verulegt tap hafði almennt verið á áætlunarflugi innanlands fyrir þann tíma og nú blasir við að ekki hefur orðið breyting þar á til batnaðar síðan. Síður en svo. Lætur nærri að uppsafnað tap af rekstri innanlandsflugs á síðasta áratug verði mælt í milljörðum frekar en milljónum.   Í þeim efnum hjálpar ekki uppá að þessum rekstri hefur síðan í fyrra verið íþyngt með nýjum opinberum álögum vegna svokallaðs flugleiðsögugjalds sem í ár er áætlað 50 –60 milljónir króna.  Þá hefur verið boðað að nýjar JAR reglur muni taka gildi hjá smærri flugrekendum síðar á þessu ári, sem almennt eru taldar mjög íþyngjandi kostnaðarlega þótt vafalaust stuðli þær að auknum gæðum í rekstri. Í ljósi alls þessa kemur það e.t.v. ekki á óvart, en telst þó til tíðinda að á nýafstöðnum Aðalfundi Flugleiða hf, lýsti Sigurður Helgason forstjóri Flugleiða og stjórnarformaður Flugfélags Íslands því yfir að til greina kæmi meðal annara valkosta að Flugleiðir drægi sig út úr innanlandsflugi eftir 64 ára samfelldan rekstur. 

Hvernig komið er fyrir áætlunarflugi og áætlunarakstri innanlands er sjálfsagt engu sérstöku öðru um að kenna en þeirri þróun sem felst í sífellt batnandi vegakerfi og  almennari bílaeign. Hliðstæð þróun hefur átt sér stað í strjálum byggðum um allan hinn vestræna heim.   Það er þó jafn-ljóst að sú krafa verður ekki gerð til einkaaðila að þeir stundi þenna rekstur áfram í þágu almenningsheilla með tapi fyrir eigin reikning.  Það hlýtur því að vera stjórnvalda að ákveða hvernig almenningssamgöngur þau vilja tryggja hvort sem það er af jafnaðar, byggða-eða öðrum sjónarmiðum. 

Ég hef hér að framan rætt sérstaklega um þær þrjár starfsgreinar innan SAF sem einna mest eiga undir högg að sækja og þurfa einna mestrar athygli við.  En eins og vikið var að í upphafi er engin ástæða til annars en að vera almennt séð mjög bjartsýnn á framtíð íslenskrar ferðaþjónustu. 

Þau markmið sem greinin setti sér að ná árið 2005 varðandi fjölda ferðamanna, gjaldeyristekna, dreifing yfir árið o.s.frv. eru flest þegar náð 4-5 árum á undan áætlun.  Því hefur SAF farið þess á leit við Samgönguráðuneytið að þessi stefnumörkun verði endurnýjuð og stjórnvöld og greinin sjálf setji sér sameiginlega ný markmið til lengri tíma sem unnið yrði að í sameiningu. 

Í slíkri stefnótun þarf aukin arðsemi í greininni að vera eitt meginmarkmið.  Aukið eigið fé með langtímasjónarmið þarf að koma inní ferðaþjónustuna.  Marka þaf Ferðamálasjóði hlutverk í því sambandi og fjármagna hann í samræmi við það hlutverk. Hraða þarf frágangi á áætlunum um byggingu Ráðstefnu-og tónlistarhúss og efla markaðssetningu því tengt. 

Ef rétt er á þessum málum tekið og þau mál leyst sem ég hef fyrr nefnt, er enginn vafi á því að framtíð ferðaþjónustu á Íslandi er björt og að vægi hennar í þjóðarbúskapnum á eftir að aukast enn til muna.

Takk fyrir.

